
GOUVÈNÈ HOCHUL ANONSE PLIS PASE 2 MILYA DOLA NAN BONIS YO PEYE 
BAY PLIS PASE 800,000 TRAVAYÈ SWEN SANTE ATRAVÈ ETA NEW YORK  

  
Peman jiska 3,000 dola pou chak travayè ki elijib yo bay atravè pwogram bonis 

pou travayè swen sante Gouvènè a  
  

Gouvènè a te lanse pwogram lan an 2022 nan kad efò pou ranfòse ak ogmante 
mendèv sektè swen sante eta a  

  
Efò kontinyèl pou mete plis lajan nan pòch Nouyòkè k ap travay yo  

  
  

Gouvènè Kathy Hochul te anonse jodi a Eta New York te peye plis pase 2 milya dola 
nan bonis bay plis pase 800,000 travayè swen sante nan tout eta atravè Pwogram 
Bonis pou Travayè Swen Sante a. Gouvènè Hochul te lanse pwogram nan an 2022 e li 
te bay bonis jiska 3,000 dola pou travayè swen sante ki elijib atravè New York.  
  
"Travayè swen sante yo travay pou Nouyòkè yo chak jou – e se pou sa n ap travay pou 
yo", Gouvènè Hochul te deklare. "Envestisman pisan nou yo ap tounen mete lajan 
nan pòch travayè yo epi ede ogmante mendèv swen sante nou an pou bay pi bon kalite 
swen pou Nouyòkè yo."  
  
Komisè Sante Eta New York la, Doktè James McDonald, te deklare, "Travayè swen 
sante yo se kolòn vètebral enfrastrikti swen sante nou an, epi yo se travayè premye liy 
ki ale pi lwen ak odela pou bay swen pratik ak sèvis medikal. Atravè Pwogram Bonis 
pou Travayè Swen Sante Gouvènè Hochul la, nou rekonèt devouman enkondisyonèl 
travayè swen sante nou yo pou sante ak byennèt Nouyòkè yo."  
  
Pwogram Bonis pou Travayè Swen Sante New York la te bay peman pou travayè ki bay 
sèvis swen sante pratik epi ki an kontak ak pasyan yo. Travayè k ap resevwa peman 
atravè pwogram sa a dwe gen yon salè debaz chak ane (eksepte nenpòt bonis oswa 
peman lè siplemantè) pou 125,000 dola oswa mwens, epi yo ka atanplen oswa 
atanpasyèl.  
  
Peman bonis yo te detèmine atravè "peryòd akizisyon" espesifik, oswa kantite èdtan 
travay pandan yon peryòd sis mwa youn apre lòt ant 1 oktòb 2021 jiska 31 mas 2024. 
Anplwaye ki kalifye yo te resevwa jiska yon maksimòm 3,000 dola total nan peman 



bonis total pandan de peryòd akizisyon. W ap jwenn plis enfòmasyon sou pwogram nan 
isit la.  

  
Nan mete plis lajan nan pòch Nouyòkè k ap travay yo, Gouvènè Hochul ap kontinye efò 
kontinyèl li pou fè fas ak kou lavi a – ki gen ladan dènye anons peman siplemantè kredi 
taks pou timoun ak plis aksè a asistans gadri pou fanmi k ap travay yo.  
  
Elaji Aksè pou Peman Kredi Taks pou Timoun  
Gouvènè Hochul te anonse dènyèman ke Eta New York ap bay apeprè 350 milyon dola 
nan peman siplemantè bay fanmi ki gen revni fèb ak modere nan tout eta atravè 
pwogram Kredi pou Timoun Empire State (Empire State Child Credit) la. Plis pase 1 
milyon fanmi pral resevwa asistans finansye sa a san yo pa bezwen aplike, paske chak 
fanmi ki kalifye pral resevwa yon peman dirèk jiska 330 dola pou chak timoun. Eta a 
deja kòmanse voye chèk bay kontribiyab ki elijib yo, avèk tout chèk yo espere voye nan 
fen mwa out.  
  
Kredi pou Timoun Empire State la se yon kredi taks ranbousab pou Nouyòkè ki gen 
timoun ki kalifye pou revni yo. An 2023, Gouvènè Hochul ak Lejislati Eta a te elaji Kredi 
pou Timoun Empire State la pou enkli timoun ki poko gen kat ane yo, sa ki te benefisye 
apeprè 600,000 timoun adisyonèl chak ane. Nan kòmansman ane sa a, plis pase 1 
milyon fanmi ki elijib pou Kredi pou Timoun Empire State la te kòmanse resevwa plizyè 
santèn milyon dola nan kredi taks ki baze sou deklarasyon taks 2023 yo.  
  
Li bay Nouyòkè k ap travay yo soulajman finansye  
Gouvènè Hochul ak Lejislati Eta a te bay yon nivo sipò finansye san parèy pou Nouyòkè 
ki gen revni ba ak modere pandan de dènye ane yo. Yo te akòde plis pase 2.6 milya 
dola atravè pwogram peman ak ekonomi siplemantè pou plizyè milyon kontribiyab New 
York depi 2022.  
  
Sa gen ladann kredi ranbousman taks pou pwopriyetè kay 2022, peman siplemantè 
Kredi Enpo sou Revni Salaryal 2022 ak Kredi pou Timoun Empire State la, sispansyon 
taks sou gaz 2022, ekspansyon Kredi pou Timoun Empire State 2023 ak dènye faz 
peman siplemantè Kredi pou Timoun Empire State la ki te anonse jodi a.  
  
Ede plis fanmi k ap travay peye pou gadri  
Gouvènè Hochul te fèk lanse ny.gov/childcare – yon pòtay dijital pou ede rann gadri 
gratis oswa bon mache pi aksesib pou fanmi ki elijib yo atravè eta Pwogram Asistans 
pou Gadri (Child Care Assistance Program, CCAP) New York la. Nouvo inisyativ sa a 
swiv envestisman istorik 1.8 milya dola eta ak federal la nan CCAP Gouvènè Hochul te 
garanti nan Bidjè yo Adopte pou Ane Fiskal 2025 la. CCAP kouvri plis pase 90 pousan 
depans pou gadri pou fanmi ki elijib yo, ak pifò fanmi ki gen kat moun pa peye plis pase 
15 dola pa semèn pou gadri.  
  
Dènyèman Gouvènè a te travay ak Lejislati a pou revize sistèm gadri a epi fè 
envèstisman istorik inik, ki gen ladan yon angajman 7 milya dola pou kat ane pou 
amelyore pwogram asistans pou gadri a; elaji kalifikasyon revni pou asistans gadri pou 

plis pase mwatye timoun piti nan New York; ogmante pousantaj ranbousman eta bay 
founisè yo pou ogmante kantite pwogram fanmi yo ka chwazi; envesti 50 milyon dola 
pou etabli yon pwogram kapital pou gadri; envesti 343 milyon dola pou estabilize 
pwogram ki riske fèmen epi sipòte mendèv gadri a; epi envesti 15.6 milyon dola pou 
elaji gadri nan tout kanpis SUNY ak CUNY.  
  
Senatè Eta a, Gustavo Rivera te deklare, "Mwen fyè dèske eta a te distribiye lajan 
bay ewo swen sante devwe nou yo ki nan premye liy epi rekonèt efò pwofesyonèl sante 
yo nan bay resous pou ede jere kou lavi nan New York. New York dwe kontinye envesti 
nan mendèv swen sante nou an pou yon eta ki pi an sante."  
  
Manm Asanble Amy Paulin, te deklare, "Pwogram Bonis pou Travayè Swen Sante a 
se yon fason enpòtan pou New York ede soulaje mank mendèv swen sante li genyen 
kounye a. Mwen remèsye Gouvènè Hochul paske li se yon defansè pou mendèv swen 
sante New York la. Travayè swen sante yo la pou nou pandan moman ki pi vilnerab yo 
nan lavi epi nou dwe la pou yo tou."  
  
  

###  

